
ACHUB Y PLANT CYMRU 
  
Rydym yn credu bod gan bob plentyn yr hawl i blentyndod diogel, iach a hapus.  
 
Mae blynyddoedd cynnar bywyd plentyn yn ffurfio eu personoliaeth a’u sgiliau ac yn llunio sylfaen eu dyfodol.  
Dyma’r amser sydd yn cynnig y cyfleoedd mwyaf ar gyfer dysgu a datblygu, gan helpu i lunio’r math o bobl yr 
ydym yn tyfu i fyny i fod.  Fodd bynnag, gall tlodi roi pwysau eithriadol ar deuluoedd a’i wneud yn anoddach i 
rieni chwarae a dysgu gyda’u plant a darparu popeth sydd ei angen arnynt i dyfu i fyny’n hapus ac yn iach.   
 
Mae tlodi ar gynnydd ar draws y DU ac mae gan Gymru y lefel tlodi plant uchaf o’i chymharu â’r holl wledydd 
eraill, gyda bron 1 mewn 3 o blant yn tyfu i fyny o dan ei afael.  Mae trasiedi gynyddol tlodi plant yn y DU wedi 
cael ei dwysáu gan bandemig COVID-19 a’r argyfwng costau byw. Mae wedi gadael y plant mwyaf agored i 
niwed a’u teuluoedd yn wynebu caledi cynyddol. 
 
Mae angen i ni i gyd weithio gyda’n gilydd i fynd i’r afael â’r heriau hyn.  Yn ystod y blynyddoedd i ddod trwy 
ein gwaith, byddwn yn ymdrechu i leihau nifer y plant sydd yn tyfu i fyny mewn tlodi yng Nghymru trwy 
weithio mewn partneriaeth ag eraill, gwrando ar y dystiolaeth ddiweddaraf, ac yn bwysicach, gwrando ar 
leisiau plant a theuluoedd.  

 

SUT RYDYM YN GWEITHIO  
 
Yn Achub y Plant Cymru rydym yn seilio ein gwaith ar yr egwyddorion arweiniol canlynol:  
 

• Rydym yn dod â phobl ynghyd ac yn gwneud plant yn ganolog i’r hyn yr ydym yn ei wneud.  
 

• Rydym yn datblygu perthynas gydweithredol, ddibynadwy gyda phartneriaid sefydledig mewn 
cymunedau.  

 
• Rydym yn gwrando ar brofiadau bywyd plant a theuluoedd sy’n byw mewn tlodi.  

 
• Rydym yn codi lleisiau plant a theuluoedd trwy ein perthynas â llywodraeth leol a chenedlaethol, a’r 

cyhoedd ehangach trwy ein gwaith yn y cyfryngau.  

“Trwy ein rhaglen waith, cydweithredu 
cymunedol, cyfranogiad plant, ac eiriolaeth, 
byddwn yn creu newid arloesol a chynaliadwy er 
mwyn sicrhau bod pob plentyn yn cael cyfleoedd 
cyfartal ac yn mwynhau’r dechrau gorau mewn 
bywyd,” Melanie Simmonds, Pennaeth Achub y 
Plant Cymru 

YR HYN YR YDYM YN EI WNEUD 
Gweithio gyda’n gilydd i helpu plant  
 
Gwyddom fod cydberthynas yn bwysig ac y gall gweithio gyda gweithwyr proffesiynol arwain at newidiadau 

cadarnhaol i deuluoedd. Ynghyd â’n partneriaid, rydym wedi yn gweithio mewn cymunedau ar draws Cymru i 

gefnogi teuluoedd yn ystod blynyddoedd cynnar tyngedfennol eu plant.  Mae gennym ddiddordeb arbennig yn 

archwilio ymagweddau mewn ardaloedd o amddifadedd uwch lle gwyddom fod plant a theuluoedd yn wynebu 

mwy o heriau.  

 

Cymuned Addysg Gynnar Betws  

Nod ein rhaglen Cymunedau Addysg Gynnar yn y DU yw gwella canlyniadau addysg gynnar i blant sydd yn 

tyfu i fyny mewn tlodi yng Nghymru.  Yn y cymunedau hyn rydym yn archwilio sut gall cydweithio trwy 

ymagwedd system gyfan – uno a chryfhau gwasanaethau sydd eisoes yn bodoli – newid y ffordd y mae plant 

sydd yn tyfu i fyny mewn tlodi mewn cymuned yn cael eu cynorthwyo i ddysgu a datblygu. 

Mae Cymuned Addysg Gynnar Betws (CAGB) yn bartneriaeth o weithwyr proffesiynol lleol, grwpiau 

cymunedol, sefydliadau, ysgolion, a theuluoedd lleol sydd yn cydweithio i gefnogi plant sydd yn byw yn yr 

ardal. 

CEFNOGWCH EU 

DYFODOL 

Mae Betws yng ngogledd orllewin Casnewydd ac yn ardal ag un o’r cyfraddau tlodi uchaf yng Nghymru.  Mae 

yno hefyd ymdeimlad cryf o gymuned.  

Dechreuodd rhaglen CAGB yn 2019 ac ers hynny rydym wedi gallu ymateb i anghenion teuluoedd yn ystod 

pandemig COVID-19 ac wedi dysgu llawer ynghylch sut i gydweithio i gefnogi teuluoedd sy’n wynebu heriau 

fel yr argyfwng costau byw presennol.  Rydym yn gwrando ar yr angen ac yn cydweithio i gyflwyno rhaglenni i 

fynd i’r afael â’r materion, yn rhoi ymagweddau a ffyrdd newydd o weithio ar brawf ac yn rhannu’r hyn yr ydym 

yn ei ddysgu mor eang ag y gallwn i gynyddu ein heffaith y tu hwnt i Betws. 

 

 
Dechrau’n gryf: Paratoi plant ar gyfer yr ysgol gynradd  

 
Mae dechrau’r ysgol yn amser cyffrous i blant a’u rhieni.  Ond mae’n aml yn cynnwys lefel o orbryder a phoeni 

sydd yn gallu cael effaith negyddol ar eu profiad a’u canlyniadau tymor hwy.  Nod y prosiect ‘Dechrau’n Gryf’ 

yw dod â’r hyn a ddysgwyd gan gymunedau ar draws Cymru am yr offer, y dulliau a’r ymagweddau sydd yn 

gallu gwneud y cyfnod pontio i’r ysgol gynradd mor hapus a didrafferth â phosibl i blant a’u teuluoedd ynghyd.  

Rydym ar hyn o bryd yn gweithio gydag ysgolion a phartneriaid yng Nghaerdydd, Castell-nedd Port Talbot, 

Rhondda Cynon Taf, a Chaerfyrddin i gael mewnwelediad cenedlaethol ar arfer gorau ar gyfer pontio fydd yn 

cael ei rannu ar draws ystod ehangach o bartneriaid yng Nghymru.    

 
  
 

 

 

 

 

 

 

 

 

“Mae CAGB wedi gwella gweithio cydweithredol ar draws y 
system addysg gynnar yn Betws ac wedi gwneud 
gwahaniaeth gwirioneddol i rieni. Er enghraifft, rydym wedi 
gallu gweithio’n agosach gydag Iechyd er mwyn i rieni allu 
defnyddio gwasanaethau’n fwy effeithiol. Rydym wedi 
defnyddio cymorth er mwyn i’n staff ddeall materion iechyd 
meddwl cymhleth a rhoi’r offer sydd ei angen arnynt i 
gefnogi teuluoedd”- partner CAGB 

“Roeddwn yn llawn cyffro i 
ddechrau’r ysgol oherwydd fy mod 
yn hoffi lliwio a daeth mami gyda fi,” 
– plentyn mewn ysgol yn cymryd 
rhan mewn prosiect ymchwil pontio  

Rhaglen Grantiau’r Blynyddoedd Cynnar 

Mae Grantiau’r Blynyddoedd Cynnar yn cefnogi anghenion 
uniongyrchol teuluoedd ac yn cynnwys gwelyau, cadeiriau uchel, 
cadeiriau gwthio ac eitemau hanfodol eraill i’r cartref. Maent hefyd yn 
cynnwys adnoddau dysgu fel llyfrau, teganau, gweithgareddau 
addysgiadol a thalebau i’w gwario ar fwyd ac eitemau hanfodol fel 
dillad.  

“Trwy fodloni eu hanghenion sylfaenol, mae teuluoedd wedi 
gallu treulio amser yn canolbwyntio ar addysg eu plant – gan 
sicrhau eu bod yn canolbwyntio ar eu dyfodol yn hytrach na 
phoeni am fwyd, cynhesrwydd neu ddillad.”  

- Partner sy’n gweithio gyda ni yng Nghaerdydd 

 

Hoe am Hwyl  

Bydd ein prosiect ‘Hoe am Hwyl’ yn rhoi tystiolaeth ddefnyddiol ynglŷn â’r ffordd y gall darparu teganau 

addysgiadol, llyfrau ac eitemau hanfodol i’r cartref arwain at gynorthwyo rhieni i chwarae a dysgu gyda’u 

plant. Mae’r prosiect yn cael ei gyflwyno ar hyn o bryd trwy ein partneriaid yng Nghaerdydd (a Chasnewydd) 

yn seiliedig ar gyfweliadau manwl gyda’r teuluoedd a dderbyniodd grantiau a chyda phartneriaid a 

gyflwynodd y cymorth. Ein nod yw defnyddio’r dystiolaeth yma i ddangos i wneuthurwyr penderfyniadau 

effaith gadarnhaol uniongyrchol nwyddau materol ar addysg plant.  

 

Codi lleisiau dros newid 

Trwy weithio ar lefel leol gyda phartneriaid, rydym yn 
gwrando ar blant a’u teuluoedd ac yn sicrhau bod eu 
lleisiau yn ffurfio ein gwaith ac yn cael eu defnyddio i 
eirioli dros newid gyda gwneuthurwyr 
penderfyniadau.  
 
Yn 2021, gwnaeth Achub y Plant ddarn mawr o 
ymchwil, The Future of Childhood, pan ofynnwyd i 
blant ar draws y DU sut byddent eisiau i blentyndod 
fod i blant yn tyfu i fyny yn 2040. 

 
Dywedodd plant sydd yn byw yng Nghymru eu bod 
eisiau dyfodol yn rhydd rhag anghydraddoldeb a 
gwahaniaethu lle mae gan bawb fynediad at yr 
hanfodion sydd eu hangen arnynt i fyw bywyd 
da: cartref da, bwyd da, teulu cariadus, addysg 
gefnogol.  Maent yn llawn cyffro am y ffordd y gallai 
technoleg wella’r dyfodol, ond hefyd yn gobeithio, yn 
2040, y bydd gan blant gyfleoedd i roi eu dyfeisiadau i lawr a mwynhau’r awyr agored.  
 
Maent eisiau sicrhau ein bod yn diogelu ac yn gofalu am y byd naturiol a’n gilydd ac eisiau i blant yn y dyfodol 
gael llawer o gyfleoedd ar gyfer chwarae ac ymlacio. 

Diolch i gymorth noddwyr 
amrywiol, rydym wedi gallu 
dosbarthu dros 1,600 o 
grantiau yng Nghymru gan 
gyrraedd bron 3,700 o 
blant   

Grantiau argyfwng  
 
Pan darodd pandemig Covid-19, fe wnaethom weithio gyda phartneriaid i gyflwyno grantiau’r blynyddoedd 
cynnar ar gyfer teuluoedd sy’n cael anhawster i gael dau pen llinyn ynghyd. 
 
Fe wnaethom wrando ar yr hyn ddywedodd teuluoedd a’u partneriaid atgyfeirio wrthym oedd ei angen 
arnynt, gan sicrhau bod byrddau ar gyfer plant fyddai, fel arall, wedi gorfod defnyddio eu gwely, bod digon o 
arian i gael bwyd a bod ganddynt lyfrau a theganau er mwyn parhau i ddysgu. Trwy roddion mewn nwyddau a 
chyfranwyr, roeddem hefyd yn gallu cyflwyno pecynnau hylendid, pecynnau adnoddau i’r teulu a dyfeisiadau 
digidol fel chrome books a chymorth i helpu gyda dysgu gartref. 
 

 
DEC Cymru  
 
Pan fydd trychineb yn digwydd, rydym yn gweithio’n agos 
gydag aelod-asiantaethau y Pwyllgor Trychinebau ac 
Argyfyngau yng Nghymru i godi arian i ddarparu bwyd, 
lloches a meddyginiaethau sydd yn achub bywydau yn syth 
i’r man lle mae eu hangen fwyaf. Yn yr wythnosau a’r 
misoedd ar ôl argyfwng, rydym yn helpu i gadw plant yn 
ddiogel ac yn cynorthwyo teuluoedd i ailadeiladu eu 
bywydau. O apeliadau diweddar i helpu gyda’r argyfwng 
dyngarol yn Afghanistan ac Wcráin, mae caredigrwydd y 
cyhoedd yng Nghymru yn dod i’r amlwg yn syth gydag 
ysgolion, grwpiau cymunedol, grwpiau ffydd, busnesau, 
sectorau’r celfyddydau a diwylliant yn meddwl am ffyrdd creadigol o godi arian.  

YMATEB I 

ARGYFWNG 

Cefnogi ffoaduriaid  
 
O ganlyniad i’r argyfwng yn Wcráin, mae plant yn adsefydlu mewn llawer o gymunedau ar hyd a lled Cymru. 

Gwyddom fod llawer o deuluoedd wedi gorfod gadael popeth ar ôl, ac rydym yn gweithio gyda’n partneriaid ac 

elusennau eraill i ddarparu Pecynnau Croeso gyda gwybodaeth a chyngor am ddefnyddio gwasanaethau lleol.  

Gallwn hefyd gynnig hyfforddiant ar-lein am ddim i weithwyr rheng flaen a gwirfoddolwyr i ddatblygu eu 

sgiliau a’u gwybodaeth ynghylch sut i gefnogi teuluoedd o ffoaduriaid. Rydym yn gallu cynorthwyo teuluoedd 

gyda grantiau argyfwng er mwyn iddynt allu fforddio’r hanfodion a darparu teganau a gweithgareddau 

addysgol i gefnogi addysg plant.  

Mae plant yng Nghymru ac ar draws y byd wedi defnyddio eu lleisiau a’u gweithredoedd i siarad dros blant yn 

Wcráin. Rydym yn gweithio gyda phlant mewn ysgolion lleol yn ne Cymru i ddatblygu cyfleoedd iddynt arwain 

gweithgareddau newydd i groesawu teuluoedd o ffoaduriaid o Wcráin a gwledydd eraill sydd yn cyrraedd eu 

cymunedau.   

Mae’r prosiect Child-to-Child yn galluogi plant i gymryd rhan weithredol yn eu cymunedau a bod yn rhan o 

ddatrys problemau a chreu newid.  Ei nod hefyd yw helpu plant i deimlo’n gysylltiedig ac uniaethu â phlant 

eraill yn y byd.  

 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
  
 

 
 
Fe wnaeth plant mewn ysgol gynradd yn y Rhondda estyn allan i’r gymuned ehangach am gymorth i greu 
pypedau therapiwtig i helpu plant o Wcráin i ymdopi â’r effaith ddinistriol y mae’r gwrthdaro yn ei gael 
ar eu hiechyd meddwl.  Casglwyd y pypedau o’r ysgol gan Deb Barry o Gaerffili oedd yn arwain ymateb 
dyngarol Achub y Plant yng Ngwlad Pwyl. Siaradodd Deb â’r plant am y ffordd y bydd y pypedau yn helpu 
plant sydd yn ffoaduriaid o Wcráin sydd yn croesi’r ffin i Wlad Pwyl. Mae Achub y Plant wedi sefydlu sawl 
man cyfeillgar i blant yn llawn teganau, gemau a gorsafoedd tynnu llun ar y ffin i roi cyfle i blant fod yn 
blant unwaith eto ar ôl dioddef teithiau dirdynnol a gorfod gadael eu cartrefi a theulu a ffrindiau yn aml, 
ar ôl. 
 
“Roedd yn anhygoel dod gartref i Gymru i weld yr holl  
garedigrwydd yma ac i siarad â phlant mewn ysgolion  
amrywiol ar draws cymoedd de Cymru am y ffordd y maent  
eisiau helpu a chlywed am y gweithgareddau a’r digwyddiadau  
codi arian y maent wedi bod yn eu cynnal i helpu plant o Wcráin.  
Mae’n ein hatgoffa i gyd sut mae plant yn cadw’r gobaith yn  
fyw ac yn gwybod beth sy’n bwysig.” – Deb Barry 

Mae ein rhwydwaith rhagorol o gefnogwyr a gwirfoddolwyr yng Nghymru yn rhoi o’u hamser, eu hangerdd a’u 

hegni i greu newid i blant. Ni fyddem yn gallu parhau i wneud y gwaith yr ydym yn ei wneud hebddynt.  

Mae gennym ganghennau ar draws y wlad, o Ynys Môn i Aberdâr, yn ein helpu ni i godi ymwybyddiaeth o’n 
gwaith trwy drefnu sgyrsiau yn eu cymunedau, sicrhau bod gennym bresenoldeb mewn digwyddiadau mawr 
fel yr Eisteddfod Genedlaethol, a threfnu digwyddiadau codi arian i gefnogi ein gwaith yng Nghymru ac ym 
mhob cwr o’r byd.  O gynllunio noson gwis neu ginio gala i gerdded llwybr arfordir Cymru yn rhithiol mewn 
siwmperi Nadolig neu roi cynnig ar weiren wib ar gyflymder o fwy na 100 milltir yr awr – does dim terfyn ar eu 
hymrwymiad i’r elusen.  
 
Mae gennym hefyd ddwy siop gymunedol yn yr Wyddgrug a Machynlleth sydd yn rhoi cipolwg craff ar ein 
gwaith ac yn helpu i godi arian hanfodol.  
 
Os hoffech wirfoddoli i Achub y Plant, ebostiwch volunteersupport@savethechildren.org.uk. 
 
 
 

 

Am fwy o wybodaeth am ein gwaith yng Nghymru, ebostiwch walesinfo@savethechildren.org.uk  neu ewch i 

savethechildren.org.uk/wales  

 @savechildrenwales  @savechildrencym        

Ymwadiad Delweddau – mae’r delweddau a ddefnyddir yn y cyhoeddiad hwn at ddibenion enghreifftiol yn unig ac nid yw eu cynnwys yn 
adlewyrchu eu sefyllfa ariannol mewn unrhyw ffordd. 

EIN CEFNOGWYR 

A’N GWIRFODDOLWYR 

